
Hondakin
organiko
guztia konpost
bihurtzeko
kanpaina
Gaikako bilketa datuak hobetzeko,
Tolosaldeko Mankomunitateak ‘%100
sailkatu eta konpost bihurtu’ kanpaina
jarri du martxan Amasa-Villabonako
eta Tolosako 300 establezimendutan // 3

AMEZKETALARTE GAZTEN ATZEAN DAGOENARI BEGIRADA // 5

Herri kirolarien
lehia hartuko du
zezen plazak,
maiatzean 
eta ekainean

Mahala Binakako 
Pentatloi Txapelketa
jokatuko dute;
gizonezkoen hamabi
bikotek eta
emakumezkoen hiruk
hartuko dute parte // 6

Ikastaroetako
prezioak
izoztuko dituzte
datorren
ikasturtean

Tolosako Udalak erabaki
du guraso bakarreko
familiek familia ugarien
onura berdinak izatea;
gizarte zerbitzuak
indartzen jarraituko duela
esan du udalak // 2

«Behetik gora joan gara
eta espero dugu horrela
jarraitzea igandean ere»
JON ANDER PEÑA PILOTARIA

Pilotari tolosarrak bere ibilbideko partidarik garrantzitsuena jokatuko du
igandean Jon Ander Albisurekin batera; Elezkano II.aren eta Zabaletaren aurka
jokatuko dute Binakako Pilota Txapelketako finala, Bilboko Bizkaia frontoain  // 7

Lan eskaintza

Garbiketa lanak. Tolosan, garbike-
tan esperientzia duen mutil baten
bila gabiltza, astelehenetik ostiralera,
lanaldi osorako. Gidabaimena izatea
ezinbesteko baldintza da. Interesa-
tuek deitu 943 670 626 zenbakira.

IRAGARKI LABURRAK

Amaitu dute
haurrentzako
jolastokiak
eraberritzeko
lehen fasea  

Bederatzi parketan egin
dituzte lanak; zorua 
berritu dute, eta jolas
zaharrak berriengatik
ordezkatu dituzte

Erredakzioa

Herrian dauden jolaserako gu-
neak eraberritzeko lanen lehen
fasean, bederatzi haur parke eta
jolastoki eraberritu ditu Tolosa-
ko Udalak. «Tolosarrei herri atse-
gin eta zaindua eskaintzeko eta
Tolosa irisgarriagoa, erabilga-
rriagoa eta seguruagoa izatea da
helburua», adierazi dute. 
Guztira, haurrentzako 30 jo-

lastoki daude Tolosan. Lanekin
hasi aurretik, horien inguruko
azterketa egin zuen udalak, ba-
koitzaren egoera ezagutu eta le-
hentasunak eta faseak zehazte-
ko. Lehentasunak kontuan izan-
da, ekintza plana jarraituz, behar
handiena zuten lehen bederatzi
haur jolastoki eraberritu dituzte
lehen fasean: Amaiur parkekoa,
Armeria eta Agaramundu plaze-
takoak, Larramendi auzoko hi-
rurak, Zuloaga eta Alliri auzoeta-
koak eta Bizkai kalekoa.
Jolastoki batzuetan zorua be-

rritu dute eta beste batzuk erabat
birgaitu dituzte, jolas berriekin.
Bestetik, hiru jolastoki desmun-
tatu dituzte, bi Larramendi au-
zoan eta bestea Zuloagan; orain,
espazio horiei erabilgarritasun
handiagoa emateko bideak eta
aukerak aztertzen ari da udala.
Udalak herriko haur jolasto-

kiak berritzen jarraituko du epe
ertainean, jolaserako eremu ego-
ki eta seguruak eskaintzeko hel-
buruarekin. «Urte honetan ber-
tan, lanen bigarren faseari ekitea
da asmoa».

Ikasturte berrirako
prezio publikoak izoztea
erabaki du udalak 
Guraso bakarreko familiek familia ugarien onura berdinak jasoko
dituzte, eta zaurgarritasun egoeran daudenek jaitsierak izango
dituzte; lehen kreditu aldaketen berri ere eman dute osoko bilkuran

Josu Artutxa Dorronsoro

Udazkenean, 2021erako udal
tasa eta zerga guztiak izoztea
erabaki zuen Tolosako Udalak.
Orain, berriz, hurrengo ikastur-
terako prezio publikoak izozteko
erabakia hartu du. Gauzak ho-
rrela, Eduardo Mocoroa Udal
Musika Eskolako, kultur etxeko
eta Aitzol Udal Euskaltegiko
ikastaroetako prezioak bere ho-
rretan mantenduko dira 2021-
2022 ikasturtean.
Neurri honen ondorioz, gura-

so bakarreko familiek, familia

ugariek gaur egun dituzten onu-
ra berdinak izango dituzte. Mu-
sika eskolako eta kultur etxeko
tailerren kasuan, %50eko jaitsie-
ra izango dute prezioetan; eus-
kaltegian, berriz, ez dute matri-
kularik ordainduko. Bestetik,
zaurgarritasun egoeran dauden
familiei, %25etik %95era bitarte-
ko jaitsierak aplikatuko zaizkie,
bizikidetza unitateko kide kopu-
ruaren eta horiek dituzten diru
sarrera gordinen araberakoak.
Azkenik, aurrerantzean ez dira
automatikoki berrituko kultur
tailerretako izen emateak.

Bestalde, gizarte zerbitzuak
osatu eta hobetzeko helburuare-
kin, azken urteotan, eskaintzen
diren zerbitzuak indartu edota
berriak martxan jarri dituzte.
Orain, hezkuntza alorrean, alor
sozialean eta alor psikosozialean
esku hartzeko zerbitzua indartu
nahi du udalak. Horretarako, he-
rriko errealitatea eta beharrak
ezagutzeko diagnosia egin da,
eta zerbitzu integrala kontrata-
tzeko esleipena abiatuko dute,
udalbatzak, aho batez, lizitazioa-
ri ekitea onartu ondoren. «Zerbi-
tzu landuagoa eta estrategikoa
izango da, herriak behar duenari
egokitua eta etorkizuneko gizar-
tearen eta belaunaldi berrien on-
gizatea bilatuko duena», esan du
Olatz Peon alkateak. 
Orain arte, familiei zuzendu-

tako eta bazterkeria egoeran edo

arriskuan dauden herritarrei la-
guntzeko programak gauzatu
ditu udalak, arriskuan dauden
adingabeentzako ingurune ire-
kiko esku hartze zerbitzua es-
kaintzearekin batera. Zerbitzu
berriaren bitartez, programa ho-
riek bateratu eta egokitu nahi di-
tuzte, esku hartze integralagoa
eta eraginkorragoa eskaintzeko
helburuz.
Bazterkeria eta gizarteratze

zailtasunak dituzten herritarre-
tan, mendekotasun arriskukoe-
tan, eta babesik gabeko adinga-
beetan esku hartuko du udalak.
Guztietan, familia aholkularitza
eskainiko dute, komunitatea
osatzen duten gizarte eragileen
formaziorako, sentsibilizaziora-
ko eta prebentziorako programa
ere garatuko da, eta dauden ba-
liabideen eta eragileen arteko
ezagutza eta lankidetza sustatu-
ko da, tartean, ikastetxeekin eta
osasun arloko profesionalekin. 
Kontratazio berriarekin, hobe-

kuntza nabariak jasango ditu
zerbitzuak. Hori dela eta, aurre-
kontua nabarmen igoko da dato-
rren urtera begira. Iaz, 280.000
euro bideratu zituen udalak.
Aurten, 320.000 euro bideratu-
ko dira, eta hurrengo urtean, be-
rriz, 460.000 euro. «Langileen
baldintzak duinagoak eta egon-
korragoak izango dira. Zerbitzua
indartzeak, udal baliabide gehia-
go jarri behar izatea ekarriko du;
hortaz, bi urtetan, %62 igoko da
aurrekontua», azaldu du Peo-
nek.

OPOSIZIOAREN HARRIDURA
Udal gobernuaren izenean, Be-
goña Tolosak urteko lehen kredi-
tu aldaketen berri eman zuena
azken osoko bilkuran. Ogasun
zinegotziak azaldu zuenez, ohi-
ko prozesua jarraituz, aurretiaz
txertatu dira 2020an esleitutako
edo izapidetzen hasitako kontra-
tuei lotutako diru-lerroak, guzti-
ra 2,4 milioi euro, prest zeuden
lizitazio, proiektu eta obrak mar-
txan jartzeko. Gorriti plazako
eranskina eraitsi eta txukunketa
lanekin urtea bukatu aurretik
hasteko ere, aurretiazko txerta-
ketak egin dira. Gauza bera egin
da Samaniego eskolako obraren
kasuan, lanak datorren ikastur-
tea hasterako amaitu nahi dituz-
telako.
Ander Figuerido EH Bilduko

zinegotziak harridura azaldu
zuen, «ez zaigulako honen ingu-
ruko informaziorik helarazi. Ho-
nek, %9,3 areagotzen du aurre-
kontua, eta iazko likidazioa egin
aurretik eman da, presaz, diru
partidarik ez dutelako, udal go-
bernuaren aurrekontuak errea-
lak ez direnaren erakusgarri».

Eduardo Mocoroa Udal Musika Eskolako eta Aitzol Udal Euskaltegiko ikastaroetako prezioak mantendu egingo dira. ATARIA



Establezimenduen
atarian bilduko dute
hondakin organikoa
Tolosaldeko Mankomunitateak '%100 sailkatu eta konpost
bihurtu' kanpaina abiarazi du Tolosako eta Amasa-Villabonako
300 establezimenduri «erosotasuna» eskaintzeko helburuarekin

Josu Artutxa Dorronsoro
Tolosa

Gaikako bilketa datuak hobetze-
ko egitekoen artean, aurrerapau-
so bat ematekotan da Tolosalde-
ko Mankomunitatea. Izan ere,
laguntza berezia eskainiko die
hondakin organikoa kopuru
handietan sortzen duten Tolosa-
ko eta Amasa-Villabonako esta-
blezimenduei, besteak beste,
merkatariei, ostalariei, ikaste-
txeei edota zaharren egoitzei.
Euren establezimenduen ata-
rian bilduko die hondakin orga-
nikoa. Horretarako, %100 sailka-
tu eta konpost bihurtu izeneko
kanpaina jarri dute.
Beatriz Unzue Amasa-Villabo-

nako alkateak adierazi duenez,
beste udalerri batzuetan egiten
duten moduan, bilketa sistema
honek, «erosotasuna» eskainiko
dio erabiltzaileari. «Mankomu-
nitateak doan banatuko dizkio
bere beharren araberako kuboa,
40 edo 120 litrokoa, eta poltsa
konpostagarriak, eta hondaki-
nen poltsak asteko hiru egune-
tan jasoko dira establezimen-
duaren atarian». Astelehenetan,
asteazkenetan eta ostiraletan
igaroko dira Amasa-Villabona-
tik, eta gainerako lanegunetan
gauza bera egingo dute Tolosan;
guztietan, 09:30ean.
Atxikimendu gehienak lau as-

tetan zehar jasotzea da asmoa,
eta helburu hori lortzeko hezi-

tzaile pare baten bisitak jasoko
dituzte bi herrietako 300 bat es-
tablezimenduk. Era berean, es-
tablezimendu horietako ordez-
kariek, mankomunitateko web-
gunean aurki dezakete zalantzak
argitu, kanpainan izena emate-
ko eskaerak egin edota informa-
zio gehiago jasotzeko atala.
Hala ere, bisitatuko diren esta-

blezimenduetan organikora
bota daitekeenaren informazioa
eta hondakinak horrela biltzeak
suposatzen dituen onurak bil-
tzen dituzten triptikoak banatu-
ko dituzte.

LURRAREN ONGARRI
Kanpainaren izenak dioen mo-
duan, sailkatutako hondakin or-
ganiko guztia konpost bihurtu

nahi du mankomunitateak. «Or-
ganikoa behar bezala banatu eta
biltzeaz gain, birziklatzen ez den
hondakin kopurua gutxituko
dugu, horrek gure ingurumene-
an eta baita ekonomian ere supo-
satzen duen abantailarekin.
Ekonomia zirkularraren aldeko
keinu errazenetako bat izango
da», esan du Unzuek.
Olatz Peon Tolosako alkateak

gaineratu du, ingurumenareki-
ko kontzientzia sustatzeko hel-
buruarekin, Tolosaldeko Man-
komunitateak eta eskualdeko
udalek, urteak daramatzatela
herritarrak sentsibilizatzeko
kanpainak egiten eta 2019an,
hondakin bilketarako kamioi isi-
lak eta elektrikoak ezarri izana
jarri du adibide modura.

Kanpaina berria gaur abiaraziko dutela esan zuten atzo, Zerkausian. J.A.D.

Alkizako 
Udalak Erretore
etxea erosi du

Erredakzioa Alkiza

Alkizako Udala Erretore etxea
osatzen duten lau solairuen jabe
egin da. Udalak mailegu baten
bidez lortu ditu operazioa buru-
tzeko beharrezko diru funtsak.
Guztira 240.000 euro ordaindu
ditu hiru solairuen truke. Eraiki-
naren erosketa eta 2021an egin-
go diren eraberritze lanak finan-
tzatzeko Eusko Jaurlaritzaren
Leader deialdiko diru laguntza
lortzea espero du udalak.
Erretore etxea XIX. mendea-

ren hasieran altxatutako lau oi-
neko etxea da Alkizalete familiak
finantzatu zuena herriko elizare-
kin eginiko akordio baten bidez.
Erretore etxean udalak euskara,
kultura eta turismoa ardatz izan-
go dituen egitasmoa jarriko du
abian. Inaki Irazabalbeitia herri-
ko alkateak adierazi duenez,
«Erretore etxea gure herri
proiektuaren ardatzetako bat
izatea nahi dugu eta bertan bisi-

tariak hartzeko gunea, barnete-
gia, Fagus-Alkiza interpretazio
zentroa eta herri ostatua jartzeko
asmoa dugu».
Proiektua osorik garatzeko eta

azpiegitura osatzeko sei bat urte-
ko epea aurreikusten dute eta
diru inbertsio adierazgarria es-
katuko du. 2021an burutuko den
lehen fasean behe oineko komu-
nak berrituko dira eta bertara Al-
kizako Kabia Gunea eramango
da. 2022an eta 2023an eraikina-
ren irisgarritasuna eta eragin-
kortasun energetikoa hobetzeko
lanei ekitea aurreikusten da eta
2026-27an Herri Ostatua eta Fa-
gus-Alkiza interpretazio zentroa
bertan kokatzea nahi da.
«2021an bertan hasiko gara bar-
netegi zerbitzuak ematen, baina
gure helburu nagusia da 2022an
edo 2023an Erretore etxean Hez-
kuntza sailaren Euskal Girotze
Barnetegietako bat Alkizan iza-
tea berriro. Helburu horrekin ari
gara lanean», esan du alkateak.

Gipuzkoako Eliz Barrutiaren 
jabegokoak diren Alkizako erretore 
etxeko hiru solairuak erosi ditu

168 dei, adinekoen
errealitatea ezagutu
ahal izateko 
Erredakzioa Anoeta

Joan den martxoan, dei bidezko
arreta zerbitzua eman zien Ano-
etako Udalak herriko 75 urtetik
gorako biztanleei. Dinamikaren
helburua izan da, batetik, identi-
fikatzea osasun krisiak zein era-
gin izan duen pertsona horien-
gan; eta, bestetik, lehen eskutik
ezagutzea haietako bakoitzaren
errealitatea. Deien bitartez, uda-
leko gizarte-zerbitzuen sailak
adinekoen beharrak hauteman
ditu, gerora, haien premietara
egokitutako baliabideak eskaini
ahal izateko. Guztira, 168 herri-
tarrek jaso dute dei bidezko arre-
ta zerbitzua. Horietatik %60,11
emakumeak dira, eta %39,89 gi-
zonak.
Pello Estanga alkateak gertutik

jarraitu du prozesua eta azaldu
duenez, harrera «oso ona eta be-
roa» izan du dei zerbitzuak herri-
tarrengan. Dena den, kezka ere
adierazi du lanketatik lortutako
informazioarekin: «Emaitza oso
esanguratsuak dira eta herriko 75
urtetik gorako adineko jendearen
errealitatearen isla dira». Deia
jaso duen hiru laurdenak ez zuen
udal gizarte-zerbitzuen berri,
nahiz eta joan den urtean birritan
bidali gutun bat horien berri
emanez. Deiak jaso dituzten %4,1
zahar egoitza batean bizi da,
%24,40 etxean bakarrik, eta %71
bikotekide edo senideren bate-
kin. Arlo biologikoari dagokio-
nez, hamarretik seik adierazi
dute bizitza aktiboa mantentzen
saiatzen direla; kontrara, mugi-
kortasun arazoak ditu %12ak. 

Hauspoa elkarteak
bertso saioa antolatu
du maiatzaren 7rako
IBARRA // Maiatzaren 7an sei
bertsolari kantuan arituko dira,
18:30etik aurrera, Emeterio
Arrese pilotalekuan. Ane Zubia,
Aner Peritz, Maider Altuna, Hai-
zea Arana, Ekhiñe Zapiain eta
Aimar Sorazu izango dira ber-
tsotan. Gonbidapenak Ibarrako
kultur etxean egongo dira esku-
ragarri (943 67 03 99).

Udarako eskaintza
zabala prestatu du
Zumardiak
TOLOSA // Udara garai aproposa
da natura eta kirolaz gozatzeko
eta Zumardia elkarteak ikastaro-
en eskaintza zabala prestatu du.
Gazteei begirako Aralarko men-
di zeharkaldia egingo du eta bai-
ta piragua, mendi bizikleta, ro-
lleski eta padle surf ikastaroak
ere. Informazioa Zumardiaren
webgunean dago eskuragarri.

30
POSITIBO BERRI
11.491 test diagnostiko egin zi-
tuzten herenegun, eta horieta-
tik, 646 positiboak izan ziren.
Gipuzkoan 246 positibo atze-
man zituzten, tartean, 30 Tolo-
saldean; Tolosan 13, Iruran 4,
Asteasun eta Amasa-Villabonan
hiruna, Anoetan eta Ibarran
bina eta Berastegin, Berrobin eta
Lizartzan positibo bana.



Jon Miranda 

Umorea eraldaketarako arma po-
litiko gisa baliatzea proposatu du
Ane Labaka Mayozek (Lasarte-
Oria, 1992) Lisipe bilduman kale-
ratu duen Algara mutilatuak li-
buruan. Metro erdika bultzatuz
gero uste du umorea egiteko de-
nontzako agertoki zabalago bat
lortuko dugula.
Nola sortu zaizu liburu hau ka-
leratzeko aukera?
Duela urte batzuk hartu nuen
ikergaitzat umorea. Ikasketa ez-
berdinak egin izan ditut eta mas-
ter bukaerako lanak ardaztu ditut
gai honen bueltan. Hasiera-ha-
sieran ikergaia hautatu nuenean
argi neukan zeharkatzen nindu-
ten bi kontu uztartu nahi nituela,
feminismoa eta bertsolaritza.
Ohartu nintzen umorea zela gai
bat aldiro aipatzen zena baina
inork ez ziona behar bezalako
arreta eskaintzen.
Oholtza gainean umorea pro-
batzeko aukera izan duzu Bea-
triz Egiazabalekin batera. 
Niretzako oso polita izan da. Bi
bide paralelo egin ditut ikerketa
hau egiten ari nintzen bitartean.
Batetik, autore ezberdinak ira-
kurtzen ari nintzen, inguruko
ahotsak elkarrizketatzen eta nire
marko teoriko propioa osatzen,
eta aldi berean, hausnartutako
horretan erreparatzeko aukera
nuen, plazaz plaza, bai Beatrize-
kin egindako saioetan baita nire
ohiko bertsotako jardunean ere.

Abstraktutik kontretura, gaia lu-
rrera ekartzen ari nintzen. Teoria
eta praktikaren arteko sinergia
polita izan da niretzat. 
Ezaguna denaren gaineko juz-
gua dakar beti umoreak?
Bai. Umorearen ezaugarri ga-
rrantzitsuenetako bat erreferen-
tzialtasuna da. Hartzailearen eta
igorlearen arteko erreferentzia
komunak behar ditu umoreak.
Behar da kode konpartitu bat.
Umorea norabide ezberdine-
tan egin daitekeela diozu libu-
ruan. Zein norabidetan?
Azpimarratu nahi nuen ideia da
umorea boterea dela eta horrekin
lotuta noranzko ezberdinetan
sortu daitekeela. Hiru talaia be-
reizi ditut: historikoki gehien
egin izan dena, goitik beherakoa,

boteredunak azpiratuaren ingu-
ruan egiten duena; behetik gora-
koa, azpian dagoen horrek bere
zauriak sendatzeko eta kontrabo-
tere gisa goiko horri buruz egiten
duen umorea; eta hirugarren bat,
niri interesgarriena egiten zaida-
na, parez parekoa deitu diodana.
Bertsotan, adibidez, bilatzen
dugu askotan umorearen subjek-
tuak objektuarekin parez pareko
harreman bat izan dezan, norbe-
rak bere buruari buruzko errefe-

rentziak erabilita. Modu horreta-
ra, norbere buruari barre eginez
konektatzen du publikoarekin.
Barrutik kanporanzko umorea li-
tzateke.
Umorea zer da feministontzat,
katartikoa, sendatzailea, su-
bertsiboa?
Umoreak askotan zaurgarri
bihurtzen gaituzten egoera ba-
tzuei buruz hitz egiteko balio
digu. Zauri horiek sendatzeko,
talde kohesiorako mekanismo
indartsua da. Bestearenganako
labana baino norberarekiko
ukendua bihurtzen da maiz.
Horrela bizi izan duzu zuk ber-
tso munduan?
Gaztetan sariketa edo eskolarte-
ko txapelketetan askotan gorai-
patzen zitzaidan heldutasun bat,
diskurtsoak garatzeko gaitasun
bat. Seriotik aritzeko kapazitatea
txalotzen zitzaidan. Aldi berean,
inork ez zidan esaten bertsolari-
tzan hainbeste estimatzen den
zirtoan edo umorean ona nintze-
nik. Hainbestetan errepikatzen
dizute gauza bera, pixkana uler-
tzen duzula hori ez dela zuri da-
gokizun esparrua, ez zarela behin
ere trebea izango umorean. Ni
neroni hori sinestera iritsi nin-
tzen eta horregatik erabiltzen dut
mutilazio hitza, sinbolikoki
umorearen erauzketa bat ematen
delako. Ikuspegia erabat aldatu
zitzaidan emakume bertsolarie-
kin plazak konpartitzen hasi nin-
tzenean. Ez da kasualitatea eta
antzerako bertso saioak eta Ahal-

duntze Bertso Eskola oso lagun-
garri egin zitzaizkidan. Aurki-
kuntza bat izan zen ikustea umo-
reak zenbaterainoko lekua har-
tzen zuen saio horietan. Zer
pentsatua eman zidan horrek:
geure artean, espazio seguru eta
eroso batean geundenean, umo-
rerako joera geneukan, eta are,
umorez aritzeko beharra ere sen-
titzen genuen eta alderantziz
hortik kanpoko guneetan ez zi-
tzaigun horrelakorik sortzen.
Dena den, urteak aurrera joan
ahala, ahalegin bat egin dugu
emakumeon umore printza ho-
riek plaza hegemonikoagoetara
eramaten. 
Hitzak falta zaizkie emakume-
ei zenbait errealitate izenda-
tzeko?
Bai. Nik uste bi kontu daudela.
Umoreak askotan balio du gau-
zak desdramatizatzeko, baina
emakumezkoen gorputzekin lo-
turiko zenbait konturi ez zaie ga-
rrantzirik ematen, eta hortaz, zai-
la da garrantzia ematen ez zaion
horri garrantzia kentzea edo hori
umoregai bihurtzea. Bestetik,
gustatzen zait aipatzea umorean
badagoela, jurisprudentzian be-
zala, aurrekariaren ideia. Umo-
rea ez da hutsetik sortzen, abia-
tzen da beti aurrez mugiarazi gai-
tuen zerbaiten gainean eta aldiro
kode hori osatzen joaten da.
Umorerako gai batzuk edo hitz
konkretu batzuk aipatzen badira,
Maialen Lujanbiok aipu batean
esaten duen bezala, txokanteak

egiten zaizkio pulikoari beste
ezer baino gehiago. Agian harri-
dura sortzen dio publikoari, bai-
na ez da umore gisa ulertzen. Au-
sardia eta ahalegin bat aitortzen
zaio bertsolariari gai hori plaza-
ratzeagatik, baina jendeak ez du
umore kodean entenditzen. 
Lan kreatibo bat dago egiteko.
Bai. Uste dut une honetan hor
gaudela kokatuta. Mutilazio ho-
rretaz hitz egin beharrean, zein
zapalkuntzak zeharkatzen gai-
tuzten detektatzen hainbeste
zentratu beharrean, ahalduntze-
aren bidea hartu dugu egoerari
buelta emateko. Elkarren artean
saretzen, elkarrekin kantatzen,
esperimentatzen eta jolasten ari
gara. Bilaketa horretan, jarrera
aktibo batean ari gara.
Jarraitzen ari al zara Harituz
bertsozaleen elkargunetik zir-
toaren inguruan egiten ari di-
ren lanketa?
Bai. Azken urteetan obsesio txiki
bihurtu da gaia eta umorea hizpi-
de duten ikerketa guztiak gertu-
tik jarraitzen ditut. Kasu hone-
tan, adi nago eta gogotsu ikerketa
horrek zer emango duen jakite-
ko. Bilketa lan bat egiten ari dira
eta aipatzen dute kostatzen ari
zaiela emakume zirtolariak topa-
tzea. Espazio banaketarekin
dago lotuta; emakumeak beraien
artean eta sukalde txoko batean
umorea asko baliatu izan dute,
baina gero espazio publikorako
saltoan, ez dute zilegitasun hori
izan, gizarteak ez dielako aitortu. 

IDOIA ZABALETA / FOKU

«Talde
kohesiorako
mekanismo
indartsua da
umorea»
ANE LABAKA MAYOZ
IDAZLE ETA BERTSOLARIA
‘Algara mutilatuak’ lanean emakumezkoen
gorputzetan umorearen erauzketa nola
ematen den ikertu du eta horretarako bidaide
izan ditu ipuin kontalari, clown, aktore, gai
jartzaile, bertsolari eta aktibista feministak

Ahalegin bat egin dugu
emakumeon umore
printza horiek plaza
hegemonikoetara
eramaten

SOLASALDIA,
BIHAR, 
PLAZIDA OTAÑON

Bihar, Aiztondoko Plazida Otaño li-
burutegiko euskarazko literatura
solasaldian aztertuko dute Algara
mutilatuak liburua, egilea bertan
dela. Oihana Iguaran amasarrak di-
namizatuko du saioa eta horrela
jardun du lasartearraren lanaz:
«Lotsatik eta disimulatu beharre-
tik hasi eta gure umorea deskubri-
tzeraino bidelagun izan dut Ane.
Atzean ezkutatzen den egitura
bistaratzen egin duen lanagatik es-
kerrak eman nahi dizkiot». 
Labakak herriz herri liburua aur-

keztu eta jendearekin solasaldiak
izan nahi ditu aurrerantzean: «Li-
burua galdera batzuetarako abia-
puntua da, hari mutur batzuk utzi
nahi nituen norbaitek tira egin zie-
zaien». Eztabaidarako aukera izan-
go da, bihar, Zizurkilen, 18:00etan. 
Barre egiteagatik, Plazida zikin

ezizena esaten zioten Plazida
Otañori. «Merezi du hari barrea
itzultzea», esan du Iguaranek.

Erizaintzatik gaztagintzara
Arantxa Garaiburu berastegiarrak erizain lana albo batera utzi zuen, eta 2008. urtean hasi zen 
gaztak egiten; Amezketan du artegia alokairuan hartuta eta bi gazta mota ekoizten ditu Larte izenez 

Eneritz Maiz Etxarri Amezketa

A mezketako Aitzio
baserrian du arte-
gia alokairuan
Arantxa Garaibu-
ru berastegiarrak.
«Ka l e - ka l ekoa

naiz», dio, baina bazekien zein
mundutan sartzen ari zen duela
hamahiru urte erabakia hartu
zuenean. Gurasoak biak izan
ditu baserrian jaiotakoak.   

«Aitak beti izan ditu ardiak»,
esan du, eta mundu honetan sar-
tu aurretik, aitarekin beti izaten
zituen haserreak: «Udan beti be-
larretara joan behar izaten ge-
nuen, eta azkenean beti berare-
kin haserretuta bukatzen nuen».
Orain kontrakoa da egoera: «ha-
mabost urterekin ez da hain gus-
tukoa, eta hogeita hamarrekin
agian beste era batera hartzen
da». 

Ikasketekin erizaintzarako bi-
dea aukeratu zuen, eta 15-16 ur-
tez aritu zen lanean: «Momentu
jakin batean beste bide bat auke-
ran jarri zitzaidan, probatzeko
hautua hartu eta mundu hone-
tan sartu nintzen, ardien mun-
duan». Senarrak ardiekin egiten
zuen lan, eta errazena zelako ar-
dien munduan eta gaztagintzan
sartu zen. «Momentuan zegoena
zen», argitu du.

Hasieran lanaldi erdia utzita
hasi zen gaztagintzan, baina iku-
si zuen ez zela bideragarria bi la-

nekin jarraitzea. «Bi erdizka egi-
tea baino hobe zen bat ondo egi-
tea. Gazta egiteak bere loturak
eta ordutegiak ditu, eta lanera
joan behar baduzu beste batek
egon behar du horren menpe eta
onena bat utzi eta bakarrik gaz-
tagintzarekin aritzea zen», esan
du. 

«Nik beti esaten dut. Nire gizo-
na artzaina da eta ardiez ardura-
tzen da, esnea bitarte. Esnetik
aurrera ni hasten naiz. Elabora-
zioan, gaztak egin eta baita sal-
mentan ere». Gaztagiletzat du

bere burua Garaiburuk, «ni ez
naiz artzaina».

Lehen urteak, urte gogor mo-
duan definitu ditu. Gaztak egitea
gauza bat da, baino gero saldu
egin behar dira: «Jendea ezagutu
behar duzu, eta jendeak zu eza-
gutu behar zaitu».

ARALARRERA LEHEN ALDIZ
Ardiei dagokionean, lan kargarik
handiena arkumeak jaiotzen
hasten direnean izaten dute. Ar-
kumeak azaroan hasten zaizkie
jaiotzen, eta horrekin batera,

abenduan iristen zaio gaztak
ekoizteko unea. Orain artean,
uztaila bitarte luzatu izan zaie
kanpaina, baina aurtengo urtea
ezberdina izango dute, Aralarre-
ra igoko direlako guztiak. 

Amezketako Larrondoko lu-
rretan ibili izan dituzte ardiak,
baina aurten Enirio-Aralar Man-
komunitateak txabola bat adju-
dikatu dio Garaibururi. Bost urte
itxaron behar izan ditu txabola
lortzeko. Aralarrera igoko dira,
eta bertan egin beharko ditu gaz-
tak. «Dena aldatuko da», azaldu
du. Guztiek egokitu beharko
dute Aralarrera, baita ardiek ere.
«Bi hilabetean gora eta behera
ibili beharko dugu», baina beste
esperientzia bat bizitzeko prest
daude; «ikusiko dugu zein ondo-
rio ateratzen ditugun». 

«Pazientzia eta errutina» eska-
tzen dizkio gaztak egiteak. Goi-
zean hasi eta eguerdian buka-
tzen du gaztak egiten, eta arra-
tsaldean, berriz, buelta eman
behar izaten die, gatzuna... «Egi-
ten duzun gazta bakoitza zaindu
egin behar duzu, eta behin bi hi-
labetetik aurrera salmentarako
prestatu», kontatzen du. Kate
bat da: egin, zaindu eta saldu.

Bi egunetik behin egiten du
gazta, eta esnea saldu ere egiten
dute. Larte izeneko Idiazabal ja-
torriko gaztaz gain, gazta urdina
egiten du: «Azoka edo denda ba-
tera joaten zarenean gazta pila

bat dagoela ikusten duzu. Idiaza-
bal jatorriko gazta egiten dugu,
baina saltzeko garaian aukera
gehiago edukitzeko bide bat izan
da». Gazta urdinak izan duen ha-
rrerarekin «gustura» dago.

Ikastaro ezberdinak egin ditu
gaztak egiten ikasteko, eta mila

era eta mila gazta daudela dio.
Nahiz eta ikasi, egunetik egune-
rako erronkatzat du gazta egitea-
rena: «Egunero ontzian dugun
esnea ezberdina da. Guk esnea
ikusten dugu, baina ez dakigu
zein bakterio on eta txar dituen.
Nahiz eta berdin-berdin egin
gaztak, beti ezberdin ateratzen
dira». Giroa, ardiak nola dau-
den,... berastegiarrarentzat mila
faktorek eragiten dute gazta ba-
tean. «Gu ere pertsona bezala
beti ez gaude berdin, eta nik uste
dut horrek ere eragina duela».
Berarentzat ez dago sekreturik
gazta egiteko: «Zenbat eta esne
hobea, gazta hobea». 

Garbi du Aralarren egingo 
dituen gaztak desberdinak izan-
go direla, ardiek jango duten be-
larra ere ezberdina izango dela-
ko.

POZTASUNA
 Jende berri asko ezagutzeko au-
kera eman dio gaztagintzak, bi-
daiatzekoa ere bai, eta jendeari
poztasuna emateak, berari ere
«poztasuna» ematen dio. Jende-
ak «gazta ze ona dagoen» esateak
betetzen du, eta hori dela lortu
nahi duena bere produktuekin
dio. «Ikaragarri» gustatzen zaio
Tolosako Azokara joan eta zuze-
neko salmenta egitea. 

Sarri, jendeak prezioa baino ez
duela begiratzen adierazi du, eta
bera gazta batek duen «lana eta
sakrifizioa» erakusten ahalegin-
tzen da. Gaztekin sariak lortuak
ditu, baina berarentzat saririk
«onena» behin erosi, eta berriz
ere bezeroa gazta erostera joatea
da.

Hartutako erabakiaz noizbait
damutu dela aitortu arren, au-
rrera begiratu du beti: «Bizitzeko
era bat da». 

Arantxa Garaiburu duela hamahiru urte hasi zen gaztak egiten. Egun, Amezketan du artegia. ENERITZ MAIZ

NAHI EDO GUSTUKO
DUENARI,
PROBATZEKO DEIA
2008an hartu zuen erabakiari tira-
ka, bere moduan pauso hori eman
edo ez zalantzan dagoenari beldu-
rrik ez izateko eta probatzeko
esango lioke Garaiburuk:. «Egin
banu edo hasi banintz» penarekin
edota zalantzarekin ez gelditzeko
azpimarratu du. «Egin dezala pro-
ba, eta ez bazaio ondo ateratzen
edo ez bazaio gustatzen beti izango
du uzteko aukera, eta beste zerbait
egitekoa», argitu du.  
«Gazterik ez bada sartzen eta ez

bada lanbidea probatzen, gure sek-
torea ez da aurrera aterako», esan
du. Helduagoak ere izan daitezkee-

la  adierazi du, eta gustatuz gero,
probatzeko deia luzatu du: «Ezin
zara geratu bizitza osorako damu
horrekin».
Ekonomikoki zor handietan ez

sartzeko gomendioa bota du, baina
era berean, bizimodu honetan «au-
sarta» izan beharra dagoela nabar-
mendu du: «Gauzak ondo edo
gaizki ateratzeko aukera dago».
Denak ez duela zertan «gurea»

izan beharrik dio. Eta bere burua
jartzen du adibidetzat, hau da, hiru
artegitatik pasa da. Eta egun,
Amezketako Aitzio baserriko arte-
gia du alokairuan. 
Alokairuaren gaia jarri du mahai

gainean, edota, behintzat, aukera
ezberdinak aurkitzen jakin behar
dela. «Erretiroa hartzen duen arte-
gi bateko zerbait hartu dezakezu
proba egiteko, eta gustatu eta

ondo badoa, orduan zerbait plante-
atu dezakezu aurrera begira»,
azaltzen du. 
Erakundeei  ere bota die erronka

Garaiburuk: «Aukera ezberdinak
aurkeztu beharko lituzkete, eta
beti ezin du izan itsu-itsuan pabiloi
berria egin eta dena berria jarri be-
har dela izatea». Horri arriskua
ikusten dio gainera. Behin probatu
eta gustatu ezean, «leporaino»
harrapatuta zaude, eta «buelta
eman ezinik». Bizimodua den mo-
dukoa izanda, oso gazte hasiz gero,
«erretzeko» arriskua ere ikusten
dio lanbideari. Horregatik, gazte 
eta ez hain gazteak animatu nahi
izan ditu probatzera, guztientzako
dagoelako lekua sektorean. Medi-
kua izatea bezala, aukera bat dela
dio. Azken finean, beste bizitzeko
era bat.

«Gu ere pertsona
bezala beti ez gaude
berdin, eta nik uste dut
horrek ere eragina
duela gaztan»

Herri kirolen
lehia eta festa 
Maiatzean zein ekainean Tolosako
zezen plazan herri kirolari ugari
elkartuko dira, binakako pentatloi
txapeldun berriak izateko asmoz

Imanol Garcia Landa Tolosa

Mahala Binakako Pentatloi Txa-
pelketa hartuko du Tolosako ze-
zen plazak. Aurtengoan gizonez-
koetan kanporaketa ere egingo
da, hamabi bikotek eman baitu-
te izena, eta lehenengo aldiz
egingo da emakumezkoen lehia.
Gizonezkoen kanporaketa maia-
tzaren 29an izango da eta bi fina-
lak ekainaren 20an egingo dira. 
Hogeita hamar kirolari izango

dira, beraz, lehian aurtengo bi-
nakako txapelketan, eta orain
gutxi ia guztiak elkartu ziren To-
losako zezen plazan, argazkiak
atera eta irudiak hartzeko. «Sen-
tsazio berezia izan zen», azaldu
du Gari Etxeberria amasarrak,
txapelketaren antolatzaileak.
«Txapelketa gorpuzten ari dela
ikusi da, eta zezen plazan egin-
dako topaketan ikusi zen jendea
gogoz dagoela, lehiarako presta-
tzen ari dela, eta ez datorrela jo-
lasera».
Gizonezkoetan, askotariko bi-

koteak daude. Eskualdeko parte
hartzaile bakarra da Iñaki Erraz-
kin tolosarra eta iazkoan bezala,
Aratz Mugertzarekin osatuko du
bikotea. Iaz ezin izan zuten bu-
katu proba, Mugertzak arazo fisi-
koak izan zituelako. Errazkinek
banakakoan erakutsi zuen maila
duela, finalera sartuz. Jesus Mari
Iruretagoiena Izeta III.a eta An-

doni Iruretagoiena Izeta IV.a
osaba-ilobek osatzen dute beste
bikoteetako bat. Izeta III.a harri-
jasotze mundutik dator eta bere
iloba krosfitetik. Azken hau iaz-
ko Binakako Pentatloi Txapelke-
tako irabazlea izan zen Arria V.a-
rekin. Benat Amade eta Aritz Ira-
zabal bizkaitarrek parte hartuko
dute ere. Amade iaz Bizkaiko
txapelduna izan zen euskal pen-
tatloian. Jagoba Otaegi harri-ja-
sotzaile eta Luis Txapartegi aiz-
kolari aizarnarrek osatuko dute
beste bikote bat.
Kepa Peñagarikano pilotari

ohi eta Gorka Etxeberria harri-ja-
sotzaile gipuzkoarrak ariko dira
elkarrekin. Bizkaitik etorriko
dira Ousmane Drame eta Mikel
Agirre. Dramek Senegalgo jato-
rria du, eta azken urteotan herri
kirolen munduan sartuta dabil.
Agirre harri-jasotzen ibilitakoa
da, eta iazko txapelketan parte
hartu zuen. Espainiatik, Sego-
viatik zehazki, Dani España eta
Julio Jimenez ariko dira, azken
hau harri-jasotzen aritutakoa.
Jon Unanue Goenatxo III.aha-

rri jasotzaile azkoitiarrak eta Mi-
kel Larrañaga aizkolari azpeitia-
rrak bikote interesgarria osatzen
dute. Ea nola eramaten duten
bakoitzak bere kirolean duen
maila pentatloian. Antzeko bi-
kotea osatzen dute Aitzol Atutxa
aizkolariak eta Inhar Urruzuno

harri-jasotzaileak. Bizkaitarrek
zeresana ematea espero da. Biz-
kaitik ere etorriko dira Jon Gisa-
sola Zelai V.a eta Ioritz Gisasola
Zelai IV.a lehengusuak. Nafa-
rrak ere izango dira lehian, Xa-
bier Urrutia eta Julen Kañama-
res. Aurreko urtean Tolosan izan
ziren eta aurten errepikatuko
dute. Joxe Martin Bustinza Tubi
bizkaitarrak eta Jokin Eizmendi
gipuzkoarrak osatuko dute beste
bikotea. Tubi lastoa altxatzen eta
lastoa botatzen Euskal Herriko
txapelduna izan da azken hamar
urteetan, eta Eizmendi goi mai-
lako harri-jasotzailea da. 

SEI BIKOTE FINALERA
Gizonezkoen kanporaketan, ha-
mabi bikoteetatik sei azkarrenak
pasako dira finalera. Kanporake-
tan, harri-jasotzen 20 jasoaldi
egin beharko ditu bikote bakoi-
tzak 100 kiloko bolarekin eta gu-
txien jasotzen duenak behintzat
zortzi jasoaldi egin beharko ditu.
Giza proban bi plaza egin behar
dituzte 400 kiloko harriarekin,
eta bakoitzak bana egin beharko

du. Aizkoran bi kanaerdiko, eta
enbor erdi bakoitzeko gutxien
egiten duenak gutxienez hama-
bost kolpe eman behar dizkio. 50
kiloko txingekin  sei plaza egin
behar dituzte, bakoitzak hiruna.
Korrikako saioan bi kilometro,
eta gutxien egiten duenak gu-
txienez 8 itzuli plazari. Kanpora-
ketan lau txanda izango dira, eta
txanda bakoitzean hiru bikote
ariko dira. Lehen sei denbora
onena egiten dutenek pasako
dira finalera. 
Emakumezkoak lehen aldiz

ariko dira euskal pentatloian
lehiatzen. Hiru bikotek parte
hartuko dute, zuzenean finala
jokatuz. Karmele Gisasola Zelai
III.abizkatiarrak eta Uxue Anso-
rregi gipuzkoarrak osatutakoa
izango da bikoteetako bat. Bes-
tea Garazi Arruti eta Lucia Orbe
bizkaitarrek osatu dute. Eta hi-
rugarrena Claudia Lucia Muñoz
eta Julia Martinez espainiarrek
osatu dute, Segovia eta Avilatik
datozenak, hain justu. Gizonez-
koek kanporaketan egingo du-
ten lan bera izango da, baina pi-

suak aldatuta. Harria 63 kilokoa
izango da, giza probakoa 250 ki-
lokoa, aizkoran 45 ontzako enbo-
rrak moztu beharko dituzte, eta
txingak 25 kilokoak izango dira.
Azken finean, kirol bakoitzeko
txapelketan erabiltzen diren pi-
suak erabiliko dituzte. 
Txapelketak babesle nagusia-

ren izena du aurten, Leaburuko
Mahala etxearena. «Eskertzekoa
da egin duten apustua», esan du
Etxeberriak. Horrez gain, ETBk
jarraipena egingo dio txapelke-
tari. Gizonezkoen kanporaketa
egunean emango du eta bi fina-
lak zuzenean eskainiko ditu.
Oraingoz ez dakite antolatzaile-
ek publikoak egon ahal izango
duen, eta hala bada, ze kopuru-
tan izango den. «Euskal penta-
tloiak publiko aldetik sekulako
arrakasta izan du», esan du Etxe-
berriak. «Iazko saioak mugatu
behar izan ziren eta pena izan
zen plaza ez betetzea, baina aur-
tengoan iazko jende kopurua
sartu ahal bada, gustura hartuko
genuke. Ea behintzat jendea sar-
tu ahal den ikustera». 

Mahala Binakako Pentatloi Txapelketan parte hartuko duten ia kirolari gutziak elkartu ziren Tolosako zezen plazan. I.G.L.

Joxe Antonio Erauskin
Galarraga 

Altzoko Udaleko zinegotzi ohia, 
2021eko apirilaren 5ean hil zen

Zuk Altzoko herriaren alde egindako lana 
eskertu nahi dizu Altzoko Udalak.
Zuk egin zenuen bidea jatorra zen, 

euskaltzalea eta herrikoia.
Mila esker Joxe.

Altzoko 
Udala

ALTZON, 2021eko maiatzaren 5ean.

Ane Miren Murua
Olabezela

ZARAUTZ, 2021eko maiatzaren 5a

Agur Ane Miren, 
lagun alaia eta langilea. 

Ezin izan duzu bizi zure zutabe
maitea galdu ondoren. 

Beti izango zaitugu gogoan.

(Jose Luis Albizu Golindoren alarguna)

Arantza eta Manuel



KIROLAK 07www.ataria.eus •107.6 fm 
ASTEAZKENA, 2021eko maiatzaren 5a @TOLOSALDEAKIROL

Imanol Garcia Landa Tolosa

Bere ibilbide profesionaleko par-
tida garrantzitsuena jokatuko du
igande honetan Jon Ander Peña
(Tolosa, 1997) pilotariak. Jon An-
der Albisu atzelari duela, Elezka-
no II.aren eta Zabaletaren aurka
jokatu du Binakako Pilota Txa-
pelketaren finala, Bilboko Biz-
kaia frontoian. 
Dagoeneko sinisten duzu fi-
nalista zarela?
Egia esan bai. Atzo [igandean]
oso pozik geunden, euforia sen-
tsazioa genuen, pixka bat shoc-
kean, baina gaur [astelehena]
goizean jaiki garenean lasaiago
eta hotzago pentsatzen hasi
gara, eta kontziente gara non
gauden, nola gauden eta nola au-
rre egin behar diogun egoera
honi.
Lehen txapelketa lehen mai-
lan, eta finalera. Hori pilotari
gutxik lortu dute.
Hala da. Zaila da eta gauza asko
eman behar dira batera. Uste dut
Jon Anderrek [Jon Ander Albisu]
ikaragarrizko txapelketa egin
duela, nik ere txapelketa ona
egin dudala eta elkarri gauza on
asko eman dizkiogula. Lan asko-
ren emaitza da. 
Gogoan duzu txapelketan
parte hartuko zenuela esan zi-
zuteneko unea?
Bai, gogoan dut. Poz handia sen-
titu nuen. Denok amesten dugu
horrelako txapelketa bat joka-
tzea.
Eta orduan pentsatzen ze-
nuen finalera iristeko aukera
izango zenuenik ere?
Ez, ez nuen espero. Oso erregu-
lartasun ona erakutsi dugu txa-
pelketan. Partida on asko egin
ditugu biok; txarrak ere izan
dira, baina oso gutxi. Horrek par-
tida asko irabaztera eraman gai-
tu, fruitua jaso dugu, eta oso po-
zik gaude. 
Lehen parte hartzea izateak
ere lagundu izan dizu txapel-
keta lasaiago egiteko, presio
gutxiagorekin, behintzat?
Hasieratik enpresaren konfian-
tzak eta gero Jon Anderrek kan-
txan transmititzen zidan kon-
fiantzak asko lagundu naute
egoera zail edo gogorretan aurre-
ra egiteko. Egia esan, asko dis-
frutatu dut txapelketa guztian.
Txapelketak aurrera egin aha-
la ere, aldatu da presioaren
sentsazio hori? Kanpotik
behintzat ez da nabaritu, gero
eta emaitza hobeak lortzen
aritu zaretelako.
Aurreneko itzulian txapelketa
ona egiten ari ginen, ondo lehia-
tzen ari ginen. Gero bigarren
itzulia ikaragarria izan zen, par-
tida asko irabaziz: oker ez bana-

go, zazpitik sei. Gero finalerdie-
tako txanpan aurreneko partida
irabaztea lortu genuen eta biga-
rrengoan egurra jaso genuen.
Gero burua altxatu genuen eta
azken partidari ondo egin ge-
nion aurre. Behetik gora joan
gara eta espero dugu igandean
ere horrela jarraitzea.  
Nola duzu gogoan Altuna eta
Mariezkurrenaren aurkako
partida ?
Aurreneko sakea kenduta, oso
sartuta hasi ginen partidan, oso

serio, eta abiadura handia ema-
nez pilotari. Mariezkurrenak ez
zuen bere eguna izan, baina gu
gure lana oso ondo egiten ari gi-
nen. Tartea hartu genuen, eta
gero balio izan zigun aldea man-
tendu eta partida irabazteko. 
Albisu maila handia ematen
ari da txapelketan zehar. Bera
atzelari izateak zer suposatu
dizu?
Ikaragarrizko maila eman du,
erregulartasun handia erakutsi
du eta niri defentsan ikaragarri

lagundu dit. Konfiantza asko
eman dit. Esaten zidan nire jo-
koa egin behar nuela, ez nintzela
kikildu behar inongo momentu-
tan, eta uste dut ni nahiko txu-
kun aritu naizela txapelketa guz-
tian zehar, lan ona egin dugula,
eta biok elkarri gauza asko eman
dizkiogula.
Jokoan ez ezik, bestela ere la-
gunduko zizun, aholkuak
ematen adibidez.
Partidan elkarri animatzea oso
garrantzitsua da binakakoan. Bi-
naka jokatzen duzunean ez dago
dena zure esku, eta saiatu behar
duzu zure laguna ahalik eta kon-
fiantza handienarekin  eta men-
talki ahalik eta gogorren egoten.
Berak nirekin lortu du, eta nik
uste dut berari ere lagundu dio-
dala. Biok mentalki eta bai gogoz
txapelketa on bat egin dugu. 
Finalean bikote indartsua du-
zue aurkari. Finalerdietako
partidaren ondoren esan ze-
nuen maila horretan jokatzen

bazuten ia ezinezkoa zela be-
raiei irabaztea. Nolako finala
espero duzu?
Gogorra izango dela espero
dugu. Autokritika bat egin ge-
nuen finalerdietako partidaren
ondoren. Guk ez genuen behar-
bada gure ehuneko ehuna eman,
eta beraiek ikaragarri jokatu zu-
ten. Baina aurretik pare bat aldiz
irabazi diegu, eta uste dut gure
lanak ia perfektu eginda aukerak
ditugula partida bat irabazteko

beraiei. Finala finala izaten da,
tentsioko partida; ahalmena
dugu partida aurrera ateratzeko
eta horri eutsiko diogu. Ahal du-
gun ondoen prestatuko dugu
partida. 
Nola jokatzen saiatuko zare-
te?
Teoria beti eramaten duzu etxe-
tik, baina gero partida guztiak
ezberdinak dira. Zabaletaren
aurka garbi dago partida gogor-
tzen saiatu behar dugula, biok
lan asko eginez, defentsan sendo
egonez eta opari gutxi eginez.
Aukera gutxi izango ditugu tan-
toak bukatzeko, baina aukera
dagoenean konfiantzarekin bu-
katzera joango gara. 
Lehen final handia, eta publi-
korik gabe... Pena emango
dizu horrek. 
Bai, halaxe da. Aurreneko finala
izanik ilusio ikaragarria egingo
lidake familiakoak, lagunak eta
herrikoak Bilbon izateak. Baina
ezin da, eta beste modu batera
begiratu beharra dago: pasa du-
gun egoera pasa eta gero, gure
lana, guri gustatzen zaiguna egi-
teko aukera ematen digutela. Po-
sitibo izan behar dugu, pentsatu
segituan sartuko dela publikoa
frontoietara eta poztasuna segi-
tuan etorriko zaigula. Baina
orain horri ez diogu begiratu be-
har, partidan zentratu behar
dugu eta gure lana ondo egin. 
Gertukoek nola jarraituko
dute finala? 
Egia esan ez dakit zer asmo du-
ten, eta agian ez dut jakin nahi
ere. Familiakoek etxetik jarraitu-
ko gaituzte, eta sentituko dugu
bultzada hori, jakingo dugu hor
daudela. Dugun dena ematen
saiatuko gara, poztasun txiki bat
emateko.

Jon Ander Peña eta Jon Ander Albisu, Ataungo Zelai frontoian. I.G.L.

«Ahalmena dugu partida
aurrera ateratzeko eta
horri eutsiko diogu»
JON ANDER PEÑA
PILOTARIA
Binakako Pilota Txapelketan zehar gozatu
egin duela esan du pilotari tolosarrak; finala du
orain zain, eta berak eta Albisuk irabazteko
aukerak dituztela dio; hain justu, aurkariei bi
aldiz irabazi zieten sailkapen ligaxkan

«Ikaragarrizko maila
eman du [Albisuk],
erregulartasun handia
erakutsi du eta asko
lagundu dit defentsan»

«Zabaletaren aurka
garbi dago partida
gogortzen saiatu 
behar dugula, biok  
lan asko eginez»



ASTEAZKENA 05
AGENDA

Deialdiak

Anoeta.Gaztetxearen XXII. urte-
mugaren barruan, liburutegiko
proiektuari buruzko asanblada ire-
kia, 18:30ean, gaztetxean.
Lizartza.Bertsolaritza tailerra gazte
eta helduentzat, Harituzen eskutik,
udaletxeko aretoan, 18:30ean hasi-
ta.
Tolosa.Aktibatu! Natura, Turismoa
eta Iraunkortasunaren inguruko IX.
Jardunaldiak, 09:30ean hasita, Topic
zentroan.   

Erakusketak

Tolosa.Gizonak, emakumeak eta
txotxongiloak, Topic-en.  
Tolosa.Pili Aguado ilustratzailearen
lanen erakusketa, 3 tabernan.n.

28 KANALA
08:00.1, 2, 3 hemen da Miru!
11:00.Musika zuzenean (Iheskide
eta Xabi Etxezarreta)
11:30.Gaurkoan Tolosaldetik
17:30.Gaurkoan Tolosaldetik
22:00.Lehen lerroan (Eli Bujanda)   

ATARIA IRRATIA
09:00. Pasahitza. Magazina Asier
Imazek gidatuta. 
15:00. Desafioa. Herri kirolak Joxe
Angel Sarasolarekin.
16:00. Zebrabidea. Arrosa sareko
irratien artean eginiko magazina.
20:00. (H)ari naizela. Bertsolaritza,
Imanol Artola Felix-ekin.

FARMAZIAK

Gaur

IBARRA.Egunekoa.Leyre Lejeune
Maset. Euskal Herria, 24. 
943 67 32 74.  

TOLOSA. Gauekoa. Lourdes Azpiroz
Galarza. Larramendi kalea, 6.  
943 67 51 18.

EGURALDIA

IKER IBARLUZEA

Gaur.Zertxobait motelduko
da giroa. Fronte ahul batek
zeruan hodei asko utziko

dizkigu egun osoan, eta eguneko
erdiko orduetan lau tanta egitea ez
da baztertzen. Hala ere, oso gutxi
izango da eta ordu gehienetan ateri
eutsiko dio. Haizeak iparraldetik joko
du eta tenperatura jaitsi egingo da,
17-18 gradura ailegatuko delarik.  

Bihar.Giro epela izango
dugu. Goizean zeruan os-
tarte zabalak izango ditugu

eta giro ederra nagusituko da. Arra-
tsaldean hodeitza zertxobait trinko-
tuko da, baina orokorrean ateri eu-
tsiko dio. Haizea goizean aldakor ibili-
ko da, eguerditik aurrera
mendebaldekoa nagusituko delarik
eta tenperatura maximoak nabar-
men igoko dira, 22-23 graduan joz
goia.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

ATARIA IRRATIA
107.6FM

Tolosatzenen ikasturte
amaierako saioak

Josu Artutxa Tolosa

Maiatzean emango zaie hasiera
Tolosatzen Eskola Irekiko ikas-
turte amaierako saioen zikloari.
Lehen hiruhilekoan, emozioen
lanketa jorratu zuten, eta biga-
rren zikloan, inklusioa, berdin-
tasuna eta ingurumenarekiko
konpromisoa landuko dituzte,
besteak beste.
Tolosatzen proiektuaren bai-

tan kokatzen da Tolosatzen Es-
kola Irekia, eta herritarren parte
hartzea areagotzea eta udalaren
eta herritarren arteko harrema-
nak sendotzea du helburu. Jose-
ba Ormazabal, Gobernantza eta
Komunitatea saileko zinego-
tziak adierazi duenez, «gorpuz-
ten doan proiektua da, gero eta
herritar, eragile eta talde antola-
tu gehiago ari baita egitasmoan
parte hartzen». Proiektuaren
helburuak kontuan izanik, herri-
tarrekin eta eragileekin batera
osatu dute egitaraua: «Herri
agenda bateratua landu eta es-
kaini nahi dugu, Tolosan hain-
bat egitasmo antolatzen dituz-
ten herritar talde eta eragile akti-
boak ditugu, eta horiek
Tolosatzen Eskola Irekira ekarri
nahi ditugu, eskolaren bitartez
ezagutzera emateko eta, berezi-
ki, elkarren arteko sinergiak sor-
tzeko».
Lehen hiruhilekoak «harrera

ona» izan zuela esan du Gari-
koitz Lekuona parte hartze tek-
nikariak. «Horregatik, maiatze-
rako eta ekainerako hainbat saio
antolatu ditugu. Maiatzean emo-
zioak lantzen jarraituko dugu,
eta inklusioa, parte hartzea eta
elkartegintza ere izango dira ar-
datz. Ekaineko saioetan, berriz,
diru laguntzak, berdintasuna eta
ingurumena eta klima landuko
ditugu, besteak beste».
Herritar orori zuzendutako

saioez gain, Tolosa herri hezi-
tzailea izenburupean hezkuntza
komunitateari begirako saioak
izango dira, eta hainbat alorreta-

Inklusioa, ingurumenarekiko konpromisoa eta berdintasuna
landuko dituzte maiatza eta ekainean egingo dituzten saioetan

Tolosatzen Eskola Irekiko ikasturte amaierako saioen aurkezpena egiten. J. A.

EGITARAUA

Osteguna, maiatzak 6

18:00.Jatorri anitzeko bizilagunak:
Tolosan pertsona migratuen eta
errefuxiatuen bizipenak elkarbana-
tuz saioa, Topic-en, CEAR elkartea-
rekin elkarlanean antolatuta. Tolo-
san eta Tolosaldean bizi diren bi
emakume migratzaileek beraien bi-
zipenak kontatuko dituzte.

Ostirala, maiatzak 28

10:30 eta 17:30.Zertarako balio du
bitartekaritzak? Bitartekaritza eta
komunikazio ez bortitzasaioa, Eral-
da elkartearen eskutik, kultur etxe-
an. Bi saio izango dira: gazteleraz
(10:30-12:30) eta euskaraz (17:30-
19:30). Parte hartzeko, 010 telefo-
nora deitu, edo gobernantza@tolo-
sa.eushelbidera idatzi behar da.

Igandea, ekainak 6

Goiz pasa.Txangoa: San Esteban
auzoa - Zubi Berria (Dama berdea
iturria) - San Esteban auzoa.

Larunbata, ekainak 12 

Goiz pasa.Sasien gainetik, hodeien
azpitik txango gidatua, Uzturre ma-
galeko hariztira. Naturtzaindiako Jon
Zulaikarekin.
Goizean.Gizonon zaurgarritasuna
aldaketarako giltzarritailerra, kultur
etxean, Tolosako Gizon Taldearekin
elkarlanean antolatuta, Asier Baglie-
tto Gabilondo eta Jokin Beristain Lo-
pez de Zubiriaren eskutik.
Arratsaldean.Zer eta nola egin de-
zakegu gizonek berdintasunerako
bidean? Zerkausian, Hiruki Larroxa
elkarteko Ibai Fresnedoren eskutik.

ko elkarte eta eragileei zuzendu-
tako diru laguntzei buruzko for-
makuntza saioa ere egingo dute. 

HERRI ALIANTZAREKIN BAT
Tolosatzen Eskola Irekiaren bi-
garren hiruhilekoan landuko di-
tuzten gaiek lotura zuzena dute
Tolosatzen Herri Aliantzarekin.
Hala, maiatzeko saioek parte
hartzearekin eta elkartegintzare-
kin lotura dutenez, aliantzaren

barruan gai horri lotutako keinu
txikiak sustatuko dituzte herri
mailan. Ekainean gauza bera
egingo dute, ingurumenaren eta
klimaren inguruko keinu txikiak
bultzatuz.
Udalaren webguneko Tolosa-

tzen Herri Aliantza web orrian,
keinu txikiak adierazteko aukera
dute herritarrek, eta hilabetero-
ko gaiari buruzko informazioa
ere aurkituko dute bertan.

ZORION
AGURRAK
Urtebetzeak, urrezko
ezteiak, ezkontzak,
jaioberriak...

943 65 56 95
ataria@ataria.eus

San Esteban 20
Tolosa

Argazkia 
bi egun lehenago 

ekarri mesedez


